
DIA DE KIPPUR

e - ., *m—

A' Negdeha kol Taavati (p.12¢]

Eterno, todos los dezeos de mi korason
Sin ke yo los diga, a ti byen konosidos son.

Permeteme algo demandarte i murir,
Ah, si yo pudyera mi demanda adkerir,

| mi espirito en tu mano lo entregare,
| en akel suenyo duise yo durmire.

Muerto en vida so en aleshandome de Ti,
Bivo en muerte so en aserkandome de Ti.

Ma no se kon kualo delantre de ti prezentarme?
I kon kual servisyo podre yo de Ti aserkarme?

Ensenyame, Eterno, a konoser Tu kamino,
| detorname de mi komporto malino.

| doktriname myentres ke tengo la fuersa,
De sufrir, i no dezdenyes mi sufriyensa.

Antes ke mi vida sea pezgada i fastyada,
| antes ke mi talya sea flaka i dublada.

Antes ke sea forsado a kevrantarme,
| antes ke mis uesos no puedan soportarme,

Antes ke sea yevado al lugar de mis padres,
i sea puesto onde estan sus kadavres.

En la tyerra so konsiderado komo ajeno,
| mi verdadera morada sera en su seno.

En mi mosedad kontenti todas mis pasyones,
| para mi alma kuando aprontare provizyones?

Es este mundo falso i pasajero,
Ke me empidyo pensar a lo venidero.

Komo es posivle servir a mi Dye, mi Kriador,
Kuando yo so de todos mis dezeos sirvidor?

Komo ke bushke grandeza i lukso vano,
Kuando manyana sera mi kompanyero el guzano?

Komo ke sea yo en dias buenos kontente,
Kuando no se manyana ke sera mi suerte?

EL TYEMPO ke pasa, es ei garante vero,
Por asyertarme ke a la fin yo muero.

Mi espirito retornara a akel ke me lo dyo,
I mi matyera a la tyerra, de onde se krio.

Kualo ke diga? Mi pasyon me dezrepoza,
Dezde mi chikes asta mi fin silensyoza.

Kualo obtuve del tyempo sin Tu veluntad?
Kualo s0 yo si no es Tu ayuda, O Maestad?

De ovras buenas yo esto deznudo i falto,
Tu djenerozidad, eya es mi manto.

Kualo ke mas diga i kualo ke demande?
Todos mis dezeos los konoses Tu, Dyo grande.

e

Elohim EIli Atta [p. 129]

Dyc, Tu sos Dyo mio, Te vo rogar en asamblea de tu Komunidad, vo azer konoser
Tu grandeza i Tu verdad.
Responde a mi yamada, oy ke yo me paro por azer orasyon, avre mis lavyos i
anonsyare Tu alavasyon.
Dyo, Tu sos Dyo mio, mis sekretos son deskuvyertos a Ti, mi alma i mis uesos se
estremesen de ti.
Responde a mi yamada, oy ke espera Tu salvasyon, Tu noble i eskojida nasyon.

Dyo, Tu sos Dyo mic, de djustedad sos envistido i enveiopado. Tus fideles me
eskojeron i yo aksepto sin ezitar sus mandado.
Responde a mi yamada, oy ke kon tu perdon me alegrare, sea sensero mi korason
en Tu Ley i no me averguensare.
Dyo, Tu sos Dyo mio, guadra mis pensamyentos ke no Te kavzen agravyos, no sea
yo rempushado por yerros de mis lavyos.
Responde a mi yamada, oy ke Tus alavasyones azen despareser mis ansyas del
tino,Tu verdad i Tu luz me konduskan en Tu kamino.
Dyo, Tu sos Dyo mio, a ti espero ke sos mi defensa, enrezyame i enbiame la fuersa.

Responde a mi yamada, oy ke egzaminas mi pekado, kriame un korason limpyo
i purifikado.
Dyo, Tu sos Dyo mio, Altissimo ke moras en lo aito, del fondo de mi korason
Te yamo kon kevranto.
Responde a mi yamada, oy ke a tus fideles yo digo: Ken save korijarse eskapa del
kastigo.
Dyo, Tu sos Dyo mio, kulpozo me prezento delantre de Ti, si no perdonas ken
pueds rezistir a Ti?
Responde a mi yamada, oy no vengas kon juzgo kon mi, kon delito i pekado me
: forrmaron a mi.
Dyo, Tu sos Dyo mio, preparates medyos para korijarme, fiksastes este dia por
pardonarme.
Responde a mi yamada, oy ke rompes las kuedras de mi pekado, sea yo lavado de
eyos i alimpiado.
Dyo, Tu sos Dyo mio, a Ti keren aserkarsen mis pensamyentos, esto triste i
abatido por mis defektos.
Responde a mi yamada, oy ke ordonastes a Tu fidela rasa, ke roge | demande
perdonansa
Tu sos Dyo mio, sus korasones alimpiaron Tus fideles unidos, komer i
bever abandonan oy Tus keridos.
Responde a mi yamada, oy ke ayunan los ke guadran Tu fey, es la sufriensa ke nos
aze praktikar Tu Ley.
Dyo, Tu sos Dyo mio, nuestros ojos alsamos a Ti, kon abatisyon nos paramos
delantre de Ti.
Responde a mi yamada, oy ke la mintira no tyene velo, nuestro korason elevamos
al syelo.

Dyo, Tu sos Dyo mio, enshalshado entre los andjeles de ariva, pensate a mi en

aderesandote mi rogativa.
Responde a mi yamada, oy ke vo meldar en prezensya de los fideles a Tu Ley de
Sinay
Nishmat kol Hay Tevareh el Shimha A’

Shinannim Shaanannim (p. 134]

Andjeles trankuilizados komo la flama senteando,
Sus resplandor i sus envelopas komo el oro alumbrando,
Enfrente del Trono del Soverano kon boz ezmovyente aumentando
Eyos se miran uno a otro por alavar, Dyo dezeando.
Havu IA' Bene Elim Havu

Figuras sublimas de animales, basho Tu Trono son fiksados,
| poderozos andjeles de klaridad briyados,
Te glorifikan, te alavan en kuatro grupos divizados,
Este admira i este se entuziasma kon kantes byen entonados,
Todos eyos dia i noche en sus guardya son parados.

Havu IA° Bene Elim Havu

La guardya del primer grupo, su direksyon i su prezidensya,

Es konfiada a MIHAEL Tu grande andgel por ekseiensya,

Kon karosas a milaryas a Tu derecha aze prezensya,

Esperando i dezeando konoser Tu rezidensya,

Ai se enkorvan enfrente del velo se aserkan a Tu eminensya.
Havu IA' Bene Elim Havu

El sigundo grupo delos andjeles a la eskyerda esta pozado,

I el mayoral ke lo dirije es GAVRIEL ke esta parado,

Kon muchos miles de SERAFIM sometidos a su komando,

Kon este aki i estos aki, Tu Trono Santo es entornado,

Todos son senyidos de fuego i en kavayos de fuego kaminando.
Havu IA' Bene Elim Havu

Kon melodia armonyoza alava el tresero al Eternelo,
| NURIEL el mayoral esta sovre eyos por modelo,
A sus sonidos i sus ruidos se estremese todo el syelo,
Demandan: Onde esta el Sinyor ke krio lo alto i el suslo?
Ver al Fuerte i al Potente, es sus dezeo i sus zelo.

Havu IA' Bene Elim Havu

El grupo kuarteno testimonya tu grandor kon magnifisensya,

Eyos kantan kon REFAEL i alavan Tu Providensya,

Te admiran, Te koronan kon korona de omnipotensya,

I los kuatro van kantando kon akordo i kompetensya,

Mas del limito no se aserkan por ke no tengan dolensya.
Havu IA' Bene Elim Havu

Reunidos los andgeles todos en una alavan a Ti,

Por los persigidos i oprimidos rogan eyos delantre de Ti,

Kon temor i venerasyon son parados delantre de Ti,

Kon boz fuerte i retinyente santifikan eyos a Ti,

Responden "KADOSH" kon antuzyasmo en manera plazyente a Ti.
Havu IA' Bene Elim Havu

